
SARS e keke ya mamella boitshwaro ba basebetsi ba yona ba etsang 
tse seng molaong mmoho le balefalekgetho. 

Tshwane 24 Hlakola 2022 - Ditshebeletso tsa Lekgetho tsa Afrika Borwa (SARS) di 
hlokometse le ho ngongorehiswa ke diqoso tsa ho tseka tjhelete ka tsela e seng molaong 
ka mora hore basebetsi ba babedi ba tseke tjhelete ho tswa ho molefalekgetho ka 
tshepiso ya hore ba tla fokotsa kapa hona ho hlaloka sekoloto sena sa molefalekgetho 
enwa. 

Molefalekgetho o qosa ka hore o fumane mohala ho tswa ho mosebetsi wa SARS bekeng 
e fetileng mme a memelwa kopanong. Ka mora ho fihla moo, molefalekgetho enwa o ile 
a ba le dipelaelo mme a ikopanya le Ditshebeletso tsa Sepolesa tsa Afrika Borwa (SAPS), 
mme bona ba ile ba tjheha leraba le molefalekgetho enwa mme sena sa lebisa ho 
tshwaruweng ha basebetsi bana ba babedi. Ka tshebedisano le Yuniti ya SARS e 
Kgahlano le Manyofonyofo, taba ena e ile ya fetisetswa ho Bolaodi ba Diphuputso tsa 
Bonokwane ba Mantlha (Hawks). 

Khomishenara ya SARS Mong. Edward Kieswetter o sehollotse boitshwaro bona boo 
basebetsi bana ba qoswang ka bona ka matla mme a fana ka temoso e matla ho 
basebetsi mmoho le balefalekgetho ba sebetsang mmoho ho qhekanyetsa SARS. 

“Le ha ke sa batle ho inkela qeto mabapi le taba ena, ebang sena e le nnete hore 
basebetsi ba rona ba entse ka boomo le ka maikemisetso ho fumana tjhelete ho tswa ho 
molefalekgetho, hona e tla be e le boitshwaro bo sa tsamaisaneng le makgabane a 
SARS. 

“Boitshwaro bofe kapa bofe bo jwalo bo manyofonyofo le ba bonokwane bo kgella fatshe 
tshebetso e matla ya basebetsi ba bang ba fetang 12 000, bao boitelo ba bona le 
mafolofolo a tshebetso ka sepheo sa ho sebeletsa balefalekgetho le bahwebi kaofela ha 
bona ho tsejwang haholo. Lena ke letheba le lebe makgabaneng a SARS a mabapi le ho 
tshepahala, botshepehi le ho sebeletsa tse molemo bakeng sa Maafrikaborwa kaofela, e 
leng Tshebetso ya rona ka Boitelo." 

Basebetsi bana ba tla fanyehwa hanghang mme taba ena e tla sebetswa ka potlako. 
SARS e tla sebetsa ho bapa le molao ho qoba hore taba ena e be e telele ka tsela e sa 
hlokahaleng, moo basebetsi bana ba tlang ho dula ba fumana meputso ya bona ka nako 
e telele. 

Haesale ho tloha ka 2019, ke batho ba 15 ho akareditswe le basebetsi ba 7 ba ileng ba 
tshwarwa ka lebaka la mofuta o itseng wa tse seng molaong le tse manyofonyofo tse 
mabapi le lekgetho le taolo ya tsa bolaodi ba meedi. Ka yona nako ena ke batho ba 13 
ba ileng ba fumanwa ba le molato ka lebaka la bonokwane bona. Ho feta mona, haesale 
ho tloha ka 2019, ka lebaka la diketso tsa kgalemo tse nkuweng kgahlano le basebetsi, 
ke batho ba 57 ba ileng ba nyaolwa mosebetsing mme ba 60 ba ile ba itokolla 
mosebetsing. Ho tsamaya ha bona mona SARS ha ho bolele hore ho ka se nkuwe 
mehato e meng hape e mabapi le diqoso tsena tsa bonokwane. Ho sa ntse ho na le 
diphuputso tse ding tsa tlatsetso tse ntseng di tswela pele.   



SARS e keke ya mamella mofuta ofe kapa ofe wa manyofonyofo a kgellang fatshe tshepo 
ya Maafrikaborwa setheong sena, ho rialo Mong. Kieswetter. 

Ho fumana lesedi le fetang lena, ka kopo ikopanye le SARSMedia@sars.gov.za      

